PAGE  
13

Ikigo kirwanya Umuco wo Kudahana no Kurenganya mu Rwanda

Centre de Lutte contre l’Impunité et l’Injustice au Rwanda (CLIIR)*
BP 141, Bruxelles 3.                                        Bruxelles, le 29 juillet 2005. 

1210 BRUXELLES   - Tél/Fax:32.81/60.11.13

                                   GSM: 0476.701.569   e-mail :cliir2004@yahoo.fr
Banyarwandakazi, Banyarwanda mwese, abari mu mahanga na abari mu Rwanda, tubasabye gusoma no kubika ibi biganiro Radiyo Ijwi rya Amerika yagiranye n’abanyarwanda bakurikiranira hafi akarengane, igitugu n’ibibazo byavutse mu Nkiko GACACA. Ibi biganiro uko ari bibiri (2 interviews) biragaragaza imitego myinshi yatezwe n’abashimuse inkiko Gacaca bakazikoresha mu guhohotera inzirakarengane z’abahutu. Biragaragaza kandi impungenge nyinshi kandi zinyuranye Inkiko GACACA zikomeje gutera abaturage ndetse bamwe bagahunga. Ibi biganiro byahishuye amayeri n’igitugu gikabije cya FPR (Front Patriotique Rwandais) ikomeje kuniga inzego zose z’Ubucamanza. 
Bamwe mu bafashe ijambo muri iki kiganiro nka Bwana NAYINZIRA Jean Népomuscène na Bwana NIYITEGEKA Théoneste batotejwe na Police na ba maneko ndetse ku buryo bashobora gufungwa vuba aha kugira ngo babacecekeshe burundi nkuko FPR yiyemeje kunigana ijambo abanyarwanda. Ni muri ubwo bugizi bwa nabi imodoka Rava ya Théoneste NIYITEGEKA yatwitswe mw’ijoro ryo kuya 5 rishyira iya 6 Nyakanga n’abantu bakekwaho kuba ari intasi za gisirikari zisanzwe zitoteza abatavuga rumwe n’intagondwa za FPR. Kuva NAYINZIRA na NIYITEGEKA bafata ijambo muri ibi biganiro bikurikira, batumijwe na Polisi incuro nyinshi, baratotejwe kandi bakorerwa amadosiye abashinja ibinyoma ngo bigisha amacakubiri.

Nimwisomere namwe ibyavuzwe muri ibyo biganiro, mubibike muri benshi kuko bizagarukwaho cyane muri « Komisiyo Vérité et Justice yo gucukumbura ibyerekeye itsembabwoko » ryakorewe abanyarwanda bo mu moko anyuranye bazize irari ry’ubutegetsi n’umukiro ubukomokaho. 
Dusabye buri munyarwanda wese uzasoma ibi biganiro kandi ushaka kutwoherereza ibibazo bye cyangwa ibitekerezo nawe yakungurana n’abandi. Dukeneye kandi andi makuru yose yerekeye Inkiko GACACA nabo zihohotera. Twibutse ko Gacaca ziteguye gucira imanza abahutu barenga 760.000 basanga muri gereza abandi bakabakaba 100.000. Nukuvuga ko hejuru y’ibihumbi by’abahutu FPR yishe, hazafungwa abandi bahutu 800.000 bangana n’abatutsi bishwe.

Ibibazo, ibitekerezo cyangwa amakuru muzatanga azakusanyirizwa mu ibaruwa ifunguye Ikigo cyacu (CLIIR) kizoherereza vuba aha Perezida Paul KAGAME na abayobozi bashinzwe Inkiko Gacaca. Abafite amakuru n’ibindi bavuga kuri ibi biganiro mubitwoherereze vuba (iminsi 6 nibura).
Ikiganiro cya Radiyo Ijwi ry’Amerika (VOA) na NIYITEGEKA Théoneste, Madame Victoire INGABIRE Umuhoza, SEBASONI Servilien na BALINDA Anastase kuri GACACA n’ibindi bibazo byazahaje u Rwanda.

Cyahise mu biganiro bya VOA « Dusangire Ijambo » na « Duhugikire Demokarasi » taliki ya 5 na 6 Kamena 2005.

Iki gice cya mbere cy’ibi biganiro cyahise taliki ya 5 Kamena 2005 (5 juin 2005) muri « Dusangire Ijambo ».
KAREKEZI : Nshuti za « Dusangire ijambo » mwaramutse neza ni Etienne KAREKEZI kuri mikoro hano i Washington. Nyuma yuko inkiko GACACA zitangiye gukorera mu Rwanda hose guhera mu kwezi kwa gatatu uyu mwaka, abantu banyuranye bahawe urubuga rwo gutanga ubuhamya mu rwego rwo gukusanya amakuru ku byabaye mu gihe cy’itsembabwoko n’itsembatsemba ryo muri 1994. Kuva icyo cyiciro gitangiye hari uturere tumwe tw’igihugu ubuhamya butangwa n’ibivugwa nyuma yabwo byatumye bamwe mu banyarwanda bongera kwibuka ibibi banyuzemo n’urupfu ababo bapfuye bikabashengura. Hari n’amakuru yatugezeho ko ibivugwa muri uko gutanga ubuhamya byatumye bamwe mu barokotse bongera kugaragaza ibimenyetso byo guhahamuka. Hari n’aho ibisobanuro bitangwa n’amagambo avugwa byateye bamwe mu guhunga igihugu bacyeka ko bigiye kubakomerana. Dusoza ikiganiro cy’ubushize ku nkiko GACACA nabasezeranije ko tuzagaruka kuri icyo kiganiro. Turebera hamwe uko Gacaca ziteye, turebera hamwe imyumvire yazo mu baturage, uko zikorwa ndetse niba n’intego y’ubutabera n’ubumwe n’ubwiyunge hagati y’abanyarwanda zigamije kugeraho bizashoboka. 

Nyuma y’icyo kiganiro hari abatwandikiye, cyangwa se bandikiye izindi nzego z’itangazamakuru bumvishako abo twahaye ijambo tutagombaga kuribaha. Ubundi mu mikorere yacu, nta muntu twima ijambo ahubwo mwese twongeye kubatumiza hano kw’Ijwi rya Amerika.

Hari n’abatwandikiye badushimira kuba dukurikirira hafi ibibazo bahura nabyo buri munsi, tureka abantu bakavuga ikibari ku mutima kuko ari bwo buryo inzego z’ubuyobozi zibona ibitanoze bishobora gukosorwa. Mwese abatwandikiye namwe kandi mutatwandikiye kubera ko mutabishoboye turabashimiye, kuko mwatwunguye ibitekerezo.

Mu kiganiro cy’uyu munsi twatumiye abandi bashyitsi bakurikirira hafi iby’inkiko GACACA mu Rwanda. Turahera i Kigali mu Rwanda, turi kumwe: 
BARINDA Anastase : « na Anastase BARINDA, umukozi wo mu rwego rw’Igihugu rushinzwe Inkiko Gacaca, nkaba nshinzwe gutegura inyandiko zikoreshwa mu bijyanye n’inkiko Gacaca no kuzigeza kubazicyeneye bose ».

KAREKEZI: Ndabasuhuje Bwana Anastase BARINDA. Tugize amahirwe kandi kuba mubonetse kuko ubushize ibyuma byadutengushye ntitubashe kubabona. Murakomeye cyane ariko?  Turi kumwe kandi mu Rwanda na 
NIYITEGEKA Théoneste: “na Docteur Théoneste NIYITEGEKA, umukandida mu matora y’umwaka wa 2003 nkaba nariyamamaje ku mwanya wa Perezida wa Repubulika”.

KAREKEZI : Ndabasuhuje Bwana Niyitegeka, murakomeye ?

NIYITEGEKA Théoneste : Yee turakomeye.

KAREKEZI : Tukiri mu Rwanda, I Kigali turi kumwe :

 Seriviriyani SEBASONI: ”Ndi umujyanama w’Umunyamabanga Mukuru w’Umulyango FPR- INKOTANYI (Front Patriotique Rwandais - Inkotanyi) ku byerekeye kumenyakanisha gahunda z’umulyango no kubyerekeye itangazamakuru”.

KAREKEZI : Ndabasuhuje cyane Bwana Seriviriyani SEBASONI muraho?
SEBASONI: Murakomeye.

KAREKEZI : Mu Buholandi, uyu munsi twatumiye :

Madame Victoire INGABIRE: “Victoire INGABIRE Umuhoza, umuyobozi w’Ishyaka rya RDR”. 

KAREKEZI: Ndabasuhuje Madame Victoire Umuhoza Ingabire. Muraho neza? Ubwo mbahetuye mwese, reka nsubire I Kigali mu Rwanda mpere kuri Bwana Anastase BARINDA ukora mu buyobozi bw’Inkiko Gacaca. Bwana Balinda uko mukurikirira hafi, nyuma y’uko bariya banyarwanda bahungiye I Burundi, hari n’abavuzwe I Buganda, bivugwa ko bahunze ibijyanye n’Inkiko Gacaca. Hari ikibazo cyaba cyugarije izo nkiko cyatuma bamwe mu banyarwanda bagira ubwoba bagahunga?
BARINDA : Murakoze. Ndumva nta… nta kibazo cyihariye gihangayikishije inkiko Gacaca byatuma abanyarwanda bahunga. Gusa icyo nakwibutsa n’uko inkiko Gacaca ari inkiko zikorera mu gihugu cyose nkuko warubivuze. Ibyo ni bishya kuko inkiko dusanzwe dufite n’inkiko zisanzwe zikora cyane cyane ku rwego rw’igihugu ku Ntara no ku Turere. Ariko inkiko Gacaca n’inkiko zikorera kuva mu Utugari n’Imirenge y’Igihugu, bigaragara ko navuga ko muri buri rugo, muri buri nzu y’umunyarwanda, navuga ko inkiko Gacaca zihakorera. Nkumva rero ko ari ikintu gishya, bigaragara ko igihe hari imyumvire wenda itari yatera imbere, byumvikana ko bitandukanye n’uko inkiko zindi zimeze. Hanyuma waramuka udafite imyumvire iri imbere, ukaba ushobora kugira ibyatuma utagira imyitwarire wenda isabwa mu bijyanye nibyo dusaba abantu. Inkiko Gacaca n’ikintu gihuza abantu bose, buri wese agitekerezaho agira icyo akivugaho, byumvikana ko ari ibintu bireba abanyarwanda bose uko bangana. Aho niho nagira ngo abantu batekereze, bumve ko atari nkuko inkiko tuzizi zireba za zindi zisanzwe ziburanisha abantu bamwe, zifite abo zikenera. Inkiko Gacaca zikenera abantu bose. Abantu baziganiraho, ku buryo numva ari ahongaho twahera twumva uko ikibazo cyamera. Ariko nagaruka kukubwira ko ntakintu gihangayikishije ubungubu cyatuma umuntu ava iwe akaba yazihunga, kuko inkiko Gacaca n’ubutabera bwunga abantu. Hakaba hasigaye ikibazo cy’imyumvire. Guhuza ibisobanuro n’ibyo umuntu abana nabyo.
KAREKEZI : Ndabashimiye cyane Bwana BARINDA. Turagana i Gitarama gato, Bwana Théoneste NIYITEGEKA niho ari. Uri umunyarwanda, uri n’umunyapolitiki. Uko ubona inkiko Gacaca kuva aho zitangiriye nuko abanyarwanda bazumva, nuko bisobanurwa, ubona muri iki gihe bimeze bite?
NIYITEGEKA Théoneste : Ye, Inkiko GACACA nkuko Bwana BARINDA amaze kubivuga, aravuga ati ni ibintu bishya byikubise ku banyarwanda. Nagirango mumenyeshe ko izo nkiko zabayeho mbere yuko tubaho. Zagiye ziga ibibazo hagati y’imilyango, ziga ibibazo hagati y’abantu n’abandi. Ahubwo hari ukuntu FPR (Front Patriotique Rwandais) irimo kubigoreka, ikabivangavanga, ugasanga itesheje inkiko Gacaca ukuri kwazo. Aha rero ngashaka gusobanura yuko ubundi inkiko Gacaca zahuzaga abantu bafite ibibazo bakicara mu milyango babicoca. Ntabwo ariko bimeze rere ubungubu. FPR iravuga iti inkiko Gacaca zirunga. Ahubwo zirimo guteranya abanyarwanda. Icyo n’ikibazo gikomeye. Kuko ubungubu mu bihe turimo, zagombye gufasha abanyarwanda nyuma ya genocide kugirango tubane neza, maze twisanzure muri iki gihugu cyacu. Ariko FPR ntabwo yemera yuko abantu bamwe bajya muri Gacaca. Iravuga iti hari ibibazo bigomba kujya muri Gacaca, ibindi bikajya mu nkiko. Ibyo rero n’ukuvangavanga. Nagirango menyeshe ko FPR yagombye kumva yuko abagomba kwiyunga ni bande? Ni abanyarwanda? N’abahutu, n’abatwa ni n’abatutsi. Ariko iyo bigeze muri Gacaca y’iki gihe niko FPR yabihinduye biga ibibazo by’abatutsi gusa. Abahutu bati twe tubaye abande? Igihugu ntabwo ari icyacu? Usanga rero abahutu babahindura abavantara muri iki gihugu, ugasanga ibibazo byabo ababiciye ntabwo bakurikiranwa, ahubwo nibo barimo guteza akaduruvayo muri izo Gacaca. Nicyo gituma rero nsaba FPR ko yakora uko ishoboye, GACACA ikiga ibibazo, abicishe abahutu bagakurikiranwa, abishe abatutsi bagakurikiranwa, n’abishe abatwa bagakurikiranwa. Maze murakareba ko igihugu kitaba umunezero rwose.
KAREKEZI : Ndabashimiye Bwana Théoneste NIYITEGEKA. Duhine amagambo gusa nkuko nababwiye tugitangira. Bwana SEBASONI, ubwo urumva ko ari umulyango wa FPR utunzwe agatoki, kandi izo mpungenge Bwana NIYITEGEKA agaragaje, n’ubushize twazigarutseho Bwana MATATA na Bwana NAYINZIRA Jean Népomuscène bazigarukaho. Bavuga ko inkiko Gacaca hari uko zakozwe, ariko muri iki gihe zigasa nkaho zashimuswe zikaba zikoreshwa ibyo zitagomba gukora. Ayo magambo muyakira gute ?
SEBASONI : Ikintu giteye impungenge mu Rwanda ubu ku nkiko Gacaca, n’imyumvire. Ndavuga ingingo ebyiri. Icya mbere, inkiko Gacaca sizo zonyine ziri mu Rwanda. Inkiko GACACA zifite inshingano zo kwihutisha ibintu bijyanye na génocide. Ibitajyanye na génocide ntabwo bijya mu nkiko Gacaca. Ikindi cya kabiri : nuko iryo jambo INKIKO rituma ibintu bitumvikana neza mu by’ukuri. Iyo urebye inshingano, mvuge nk’eshatu : kwihutisha imanza za génocide, kumenya ibyabaye no kwunga abanyarwanda.

Usanga inshingano ya mbere « kwihutisha imanza za génocide» aribyo umuntu yakwita urukiko. Ariko kumenya ibyabaye, aho génocide yaturutse kugira ngo tutazongera kuyisubiramo. Ibyongibyo mu byukuri si urukiko. Kwunga abanyarwanda ngo bongere kubana mu mahoro nabyo s’urukiko. Uwabishakira irindi zina wenda. Inkiko Gacaca, n’inkiko ku gice kimwe, ku kindi ni ikintu cyo kwunga abanyarwanda. Ntabwo ari uguca imanza gusa. Naho kugirango bavanga ibintu, eh…ni ukutumva neza kuko inkiko Gacaca sizo zonyine ziri mu Rwanda. N’ibiterekeye génocide biharirwa inkiko zisanzwe. 
KAREKEZI : Ndabashimiye cyane Bwana SEBASONI kuri ibyo bisobanuro. Madame INGABIRE mu Buholandi, mukurikiye ibisobanuro bitanzwe mu kanya. Nk’Umuyobozi w’Umutwe utavuga rumwe na Leta y’u Rwanda, mwe Gacaca, Bwana SEBASONI yifuje ko niryo jambo « inkiko » ryanavaho, tubyise Gacaca gusa, muzibona gute mu bijyanye n’ubwiyunge bw’abanyarwanda ?
Victoire INGABIRE : Ibyo ntabwo ari byo, kuko birantangaje kumva Bwana SEBASONI avuga ko atari inkiko, kandi abantu bazamo bagacibwa n’ibihano. Ntabwo rero… ibyo biba bibaye inkiko, byaba bibaye guca urubanza. Ntabwo biba bibaye kwunga abanyarwanda. Kandi urebye uburyo birimo gukorwa koko, nkuko NIYITEGEKA amaze kubivuga, ntabwo bashobora kwunga abanyarwanda, igihe uruhande rumwe rw’abiciwe batarenganurwa. Igihe n’abiciwe nabo babona ababiciye bidegembya. Iyo urebye umuntu bamubwira ngo « emera ko wishe kanaka bazagufungura ». Utekereza ko umuntu wiciwe ibyo bintu bitamubabaza. Umuntu akihandagaza, ari mu nzego z’ubutegetsi, ati : «cyakora koko nakoranye n’abicanyi », ati : « ariko mumbabarire », agakomeza akaguma mu nzego z’ubutegetsi. Ubwo se umunyarwanda, rubanda rugufi, wiciwe muragira ngo akore iki ? Ubwo se murumva aziyunga na nde ? 
Ubwiyunge buzaturuka d’abord mu ubushake by’ubuyobozi, bw’ubutegetsi. Ariko tuzi neza ko ibyo bintu bitazagerwaho. Kubera iki, ubutegetsi buriho kugeza ubu butinya ubucamanza ? Ni ukubera ko benshi muri bo bagize uruhare muri ubwo bwicanyi. Igihe rero nabo bataremera gutunguka imbere y’izo manza…y‘urwo rukiko rwa Gacaca, ntabwo abanyarwanda bazashobora kwiyunga.

KAREKEZI: Ndabashimiye Madame INGABIRE. Bwana BARINDA Anastase, wowe muyobozi w’Inkiko Gacaca, ndagirango mbagarukeho. Mu gihe gishize hari amagambo Bwana Jean Népomuscène NAYINZIRA yagarutseho avuga ko bisa nk’aho hari inzego cyangwa ibyiciro byasimbutswe, ko mbere yo kugera ku nkiko GACACA hagombaga kuba ubwumvikane bwa politiki akaba ariyo ntera ya mbere yatera ubutabera n’ubumwe n’ubwiyunge bw’abanyarwanda bigerwaho. Icyo cyiciro, mwe iyo mwisuzuma, mubona hari icyasimbutswe ?
BARINDA : Urakoze. Jye nibwira ko inkomoko y’Inkiko Gacaca ubwazo n’ibiganiro bya politiki byakozwe mu… mu nama zitandukanye zagiye ziyoborwa mu mwaka wa za 1989, 1988, 1998, 1999. Inama zayoborwaga ku rwego rw’igihugu, zikabera muri Village Urugwiro. Ah… ibyo biganiro ntabwo byari ibiganiro by’ubutabera gusa, ni ibiganiro byarebaga ibibazo rusange by’igihugu. Ah… ni ibiganiro nawe (NAYINZIRA) ubwe nibwira ko yari arimo, kuko yagize umwanya uhagije muri guverinoma. N’abandi bari munsi ye abari mu nzego nk’izo babaga babirimo. Jye nibwira ko, nyuma y’ibyo biganiro, icyagombaga gukorwa nicyo cyakozwe kuko hagiye hasi kuganiriza abaturage kugira ngo bababaze Gacaca bifuza yaba iteye ite. Aha nkagaruka no kubyavuzwe na abambanjirije barimo THEONESTE. Nibyo, ibyo turimo na… n’inkiko Gacaca. Ntabwo ari Gacaca nkuko yahozeho mu muco. Ni inkiko zikomoka kuri Gacaca yahozeho ariko zigomba guhuzwa n’igihe turimo. Ikindi nacyo navuga nuko ibimaze kuvugwa na mugenzi wacu wo mu Buholandi, uvuga ko wenda ari ukwivuguruza bavuga ko ngo muvuga inkiko ibyo byavaho. Ibyo… mu byo Servilien yavuze, ntabwo yavuze ko inkiko Gacaca atari inkiko. Ariko yavuze ko ari inkiko zifashe ibyo twavuga ko ari impu zombi. 
Ni inkiko zifite inshingano, mbere na mbere, yo gukurikirana ibyaha no guhana. Ariko hakiyongeraho n’indi nshingano izindi nkiko zitagira yo guhuza noneho abantu. Yo kwunga. Izindi nkiko rero, ntabwo zigira iyo nshingano. Iyo zirangije guhana, ibyazo biba birangiye. Muri GACACA, tukavuga tuti : aho gutanga ibihano, nubwo byoroshye ariko habeho no kwongera guhuza abantu. Iyo rero akaba ari igipande cya kabiri cyiyongera ku bijyanye n’ubucamanza… n’ubutabera uko tubuzi, busanzwe buca imanza utsinzwe agatindwa, utsinze agatsinda. Ariko noneho muri Gacaca tukavuga tuti : ntibihagije, abantu bakwiye gusaba imbabazi, abantu bakwiye kuzihabwa, abantu bakwiye kurenga
ibijyanye n’ibihano, bakongera bakajya no mu mibanire. Jye rero numva kubyerekeranye n’ibyakozwe, nta gice kibagiranye kuko kuva n’ubundi inkiko Gacaca zigiyeho, itegeko uko ribigenza, rimaze guhinduka incuro ebyiri. Kandi mbere yuko rihinduka, habanza kubaho ibiganiro n’abantu, n’abaturage. Abantu bakareba ibitagenda neza, bakabinoza.

KAREKEZI : Ndabashimiye cyane Bwana BARINDA. Mbagereho Bwana NIYITEGEKA. Mwigeze kuvuga ko inkiko Gacaca zisa nkaho zikoreshwa ibyo itegeko litaziteganirije. Mwe nkuko mubirebera mu Rwanda, muganira n’abantu benshi batandukanye. Icyo mubona cyakosorwa cyashyirwa mu buryo kugirango izo nkiko zibere abanyarwanda ku buryo burambuye ni iki? 

NIYITEGEKA Théoneste: Murakoze. Icyo mbona cyakorwa jyewe ni uko FPR yakwemera, ikemera ko amahano yabaye muri iki gihugu. Akabera ku misozi iwacu, tukaba tugomba kuyarangiriza ku misozi iwacu. Abahutu bishwe ibyabo bikavugirwa ku musozi, n’abatutsi bishwe, ibyabo bikarangirizwa ahongaho. FPR rero irimo kubyanga, ibi rero ukabona ko ari ikibazo kirimo kugora ubwiyunge hagati y’abanyarwanda.
Ikindi nanone, FPR iravuga iti : abantu bazasabane imbabazi, noneho bababarirwe. None se FPR yo izasaba imbabazi nde, mu gihe idashaka kuvugira mu baturage, ngo nayo ivuge ubuhamya, isobanure ibyo yakoreye abanyarwanda. Kuko abanyarwanda barayishinja bati : natwe twarapfuye. 
Cyane cyane abahutu. Ariko ibyo irabigarama ikavuga iti reka da. Bati abahutu nimugende murye akatsi musobanure ko mwishe abatutsi, ariko twebwe ntabwo tuzaza. Ubwo murumva rero ko bidashoboka. Ibyo n’igitugu. 

Nicyo gituma nasaba ko FPR yakwemera, baba abahutu, baba abatutsi bishwe, byose bikavugirwa ku misozi. Ntikingire ikibaba abatutsi bishe abahutu cyangwa abahutu bishe abatutsi, byose bikagaragarira ahongaho. (FPR) niyemere rero duhurire ku misozi, tuvuge ibibazo, uhanwa ahanwe, ubabarirwa ababarirwe, maze tubane mu gihugu gifite umutekano n’ibindi byose byiza bituruka mu kuvugisha ukuri.
KAREKEZI : Ndabashimiye cyane. Bwana SEBASONI mukora mu buyobozi bw’umulyango FPR. Icyo cyifuzo n’izo mpungenge zigaragajwe na Bwana NIYITEGEKA ku buryo yumva ibibazo byatewe n’ubwicanyi bwabaye byakemurwa. Muri FPR, mujya mwisuzuma, mukinegura mukabigarukaho ?
SEBASONI : Rwose, ariko ibyo byose turabyumva neza, ariko hari ikintu tudahuje na NIYITEGEKA. Kwica si bimwe byose. Ndetse nibutse ko hari inkiko mu Rwanda zishinzwe iby’abicanyi nkabo mu bindi bihugu. Ariko dufite umwihariko wo gucira imanza abakoze génocide. Icyo rero tutumvikanaho na NIYITEGEKA nuko agira ati : uwishe umuhutu n’uwishe umututsi ni kimwe. Aho bitandukaniye nuko, bishe abatutsi kuko ari abatutsi. Ntawigeze yica umuhutu kuko yari umuhutu. N’ukuvuga rero ko kwica umututsi ko ari umututsi, iyo ni génocide. Kwica umuhutu utamuhoye ko ari umuhutu, ariko usanze akora nabi yica undi, ntabwo ari génocide.

Kwica ntabwo ari bimwe. Kwica umuntu uje kukwiba nijoro ntabwo ari génocide. Kwica umuntu ku muhanda imodoka ikamukandagira, ntabwo ari génocide. Icyo tutumvikanaho na Thénoneste nuko yitiranya kwica ukora génocide no kwica udakora génocide. Ahubwo rero ibyo ngibyo tubivanze… tubivanze nibwo bitasobanuka. Guhunga urukiko Gacaca, ni urukiko ku ruhande rumwe, sinavuze ko atari urukiko, ngirango INGABIRE yanyumvise nabi. Ni umwihariko wo gukemura ibintu bidasanzwe byatubayeho, bitari biteganijwe n’inkiko zisanzwe. Ni ukuvuga génocide. Ibindi byose byaha ari ukwiba, ari ukugira ute… (Karekezi aramurogoya ati : turakwumva na Sebasoni ati muranyumva, mbere yo gukomeza)… Ibindi byaha byose bitari génocide bijya mu nkiko zisanzwe. Génocide ntabwo ari ukwica bisanzwe.
KAREKEZI : Ndabashimiye cyane Bwana Sebasoni. Madame Victoire INGABIRE, mwe nkuko Bwana SEBASONI abisobanuye. Kugira ngo iby’inkiko Gacaca byumvikane neza, mwe mu Mutwe (RDR) wanyu mujya mubasha gutandukanya ubwicanyi bwakozwe ku buryo ntawakumva ko… ndavuga umunyarwanda wiciwe mu buryo butandukanye… ntawakumva ko atereranywe n’izo nkiko ?

Victoire INGABIRE : Ndagirango nsubize ibyo ibibazo… mbanze nsubize BARINDA aho yagize ngo inkiko Gacaca nizo zonyine zifite inshingano yo kwunga abanyarwanda. Ngirango yibagiwe ko Urukiko rwa Arusha narwo rufite mu nshingano kwunga abanyarwanda. Ariko narwo rwarabinaniwe kugeza ubungubu, kubera ko nyine ubutabera bwabo bushingiye gukurikirana uruhande rumwe. Ntabwo rero ari Gacaca yonyine ifite iyo nshingano.

Icya kabiri nagira ngo nsubize Bwana SEBASONI. Abantu barishe, kwica si kimwe. Niba harabayeho itsembabwoko, abatutsi bakicwa, ariko ntabwo bivuga ko abishe abahutu batagomba guhanwa. None se bazahanwa ryari ? Bigenze bite ? Abanyarwanda bishwe muri Kongo, impunzi zishwe muri Kongo, Bwana SEBASONI yambwira ko Ingabo za FPR zibica zitari zizi ko ari abahutu zirimugutsemba ? Ndagirango rero abanyarwanda niba dushaka kwiyunga, tukaba dushaka n’ukuri, twe kurenza ku bintu byabayeho. Iyo ngiyo…ni amagambo nashakaga kubwira Sebasoni kugirango ashobore gusobanukirwa nuko byagenze. Ariko abanyarwanda twese tuzi uko byagenze.

Politiki iriho ubungugu ya FPR, ntiha abantu urubuga. Ntabwo abanyarwanda bashobora kwiyunga igihe hakiriho ingoma y’Igitugu. Igihe FPR igishaka kwirengera. Niba FPR izi ko itakoze itsembabwoko, kuki itinya kujya mu manza ? Nireke rero nayo ijye muri GACACA, abantu bavuge uko yabigenje. Ariko nireke bibeho niba izi ko itakoze génocide. Kuki yanga ko ijya (FPR) muri Gacaca ?

KAREKEZI : Ndabashimiye Madame Victoire UMUHOZA Ingabire mu Buholandi. Ndabashimiye Bwana Servilien SEBASONI i Kigali mu Rwanda. Ndabashimiye Bwana NIYITEGEKA Théoneste i Gitarama mu Rwanda. Namwe kandi ndabashimiye Bwana Anastase BARINDA i Kigali mu Rwanda. Nshuti namwe mwakomeje kutwumva nongere mbibutse ko mu kiganiro « Dusangire Ijambo », dusangira ijambo, ntawe duheza. Kuri mikoro hano I Washington mwari kumwe nanjye Etienne KAREKEZI. Iki kandi n’igice cya mbere. Ikindi gice ku kiganiro ku Nkiko Gacaca, ni ahejo mu gitondo mu kiganiro “Duhugukire Demokarasi”. Aha kandi niho Radio Ijwi rya Amerika lisoreje ibiganiro byayo by’uyu munsi. Ibindi biganiro ni ahejo mu gitondo guhera saa kumi nimwe n’igice (5h30).

+++++++++++++++++++++

Ikiganiro cya Radiyo Ijwi ry’Amerika (VOA) na NIYITEGEKA Théoneste-Victoire INGABIRE Umuhoza, SEBASONI Servilien na BALINDA Anastase kuri GACACA n’ibindi bibazo byazahaje u Rwanda.

Cyahise mu kiganiro cya VOA « Dusangire Ijambo » taliki ya 5 na 6 Kamena 2005.

Iki gice cya kabiri cyahise taliki ya 6 Kamena 2005 (6 juin 2005) muri « Duhugukire Demokarasi ».

KAREKEZI : Nshuti za « Duhugukire Demokarasi » mwaramutse neza ? Kuri mikoro hano i Washington ni Etienne KAREKEZI. Mu kiganiro « Dusangire ijambo » ejo ku nkiko GACACA, twari twaganiriye na Bwana Servilien SEBASONI wo mu mulyango wa FPR, tuganira na Bwana Théoneste NIYITEGEKA umunyapolitiki wigeze kwiyamamariza umwanya wa Perezida. Tuganira na Madamu Victoire Umuhoza INGABIRE umuyobozi w’Umutwe wa RDR utavuga rumwe na Leta y’u Rwanda. Tuganira kandi na Bwana Anastase BARINDA wo mu buyobozi bw’inkiko Gacaca mu Rwanda (Service National des Juridiction Gacaca). Dusoza Madame Victoire Umuhoza INGABIRE yavugaga ko icyo abona cyatuma abanyarwanda biyunga avuga ati « ntakurenga ku bwicanyi bwabaye » ati ko : « ahubwo impande zose n’abantu bakekwaho ubwicanyi bakwitabira ubutabera kugira ngo ubumwe n’ubwiyunge mu banyarwanda bushoboke ».
Ndahera kuri ayo magambo ya Madame INGABIRE mbasomere bimwe mu nyandiko uwumva Ijwi rya Amerika yatwandikiye agira ati : « ese umukecuru usigaye ari incike kubera ko interahamwe zamumariye abana, n’umukecuru usigaye ari incike kubera ko ingabo za FPR zihoreraga rimwe na rimwe zikihorera ku bere, ese agahinda kabo bakecuru bombi basigaye ari abatindi nyakujya Leta igatandukanya ite ku buryo yafasha umwe undi ikamwihorera ». Bwana SEBASONI icyo kibazo ndakibahaye.
SEBASONI : Icya mbere cyo ntabwo numva neza INGABIRE. Ariko rero, icyambere avuga ko … mbese Urukiko rwa Arusha rushinzwe narwo kwunga ? Nibyo koko. Ariko dusanga byarugora kuko ruri kure cyane. Ariko icyatu… icyananiye urwo rukiko, ntabwo ari uko bacira urubanza bamwe gusa. Iyo mu rukiko rwa Arusha baciye urubanza, baravuga bati : « duhereye kubyo wakoze ibi n’ibi », nta rubanza rwigeze ruvuga ngo : « duhereye kuko uri umuhutu… ». Akurikirana umuntu ku byo yakoze, ntamukurikirana kubyo… uko ari, icyo ari cyo. Ikindi cya kabiri nta byaha tuvuga ko bitagomba guhanwa. Ariko ibyaha bigira aho bihanirwa. Iyo ubivanze rero kubihana birakugora. Niba hari abantu bishwe muri Kongo, ntibishwe kuko bari abahutu. Ntabwo ari génocide. Ikimenyimenyi nuko hari abatashye mu Rwanda ntibicwe. Abagiye muri Kongo hirya bagapfa. Bapfa ku mpamvu nyinshi. Abapfuye bose barababaje, turabyumva. Ariko Ubutabera bugomba gutandukanya neza icyatumye bicwa, aho biciwe, hanyuma noneho imanza zikabaho, ariko zigatandukanwa.
KAREKEZI : Madame INGABIRE, muranyuzwe nibyo bisobanuro ?

Victoire INGABIRE : Icyo nsaba SEBASONI nuko nyine kugeza ubungubu ntabwo FPR yari yagira ubutwari bwo kwemera ko nayo ibyo byaha ibiregwa. Nigire ubwo butwari. Ireke abantu bayo bahanwe. Abaregwa, abashyirwa mu majwi mu Rukiko rwa Arusha. Bareke muri Gacaca bavugwe. Bareke bahanwe. Nibagire ubwo butwari. Urwanda n’abanyarwanda bizahoraho… ariko ubwo butwari nibabugire. Bibusaba abandi ngo bo bihishe hariya bitwaze ubwo butegetsi bafite, bakomeze bihishe bihishe kuko ibyo ntabwo bizatuma abanyarwanda biyunga.

KAREKEZI : Ndabashimiye. Bwana Balinda… turumvikana. Bwana SEBASONI hari icyo mushaka kwongeraho?

SEBASONI : Ibisobanuro nahaye INGABIRE arasa n’ubyirengagiza. Icya mbere cyo FPR yagize ubutwari. Yaciriye urubanza abasirikari bakoze ibintu batagomba gukora mu ntambara. Ndetse bamwe bararashwe. Babacira urubanza barapfa. Abo utekereza, uzi, bakoze ibyaha ufite uburenganzira bwo kubarega. Eheu.. ariko ntabwo bazajya mu rukiko rwa Arusha rushinzwe génocide, ntibazajya muri Gacaca ishinzwe génocide.

KAREKEZI : Ndabashimiye Bwana SEBASONI, mwihangane gato mbanze ngere kuri Bwana Anastase ….ni Balinda? Ihangane Théoneste gato… Ihangane ngere kuri Balinda gatoya. (Théoneste ati : nagirango  nongeraho gatoya…) Ngaho fata ijambo.
NIYITEGEKA Théoneste : Sebasoni yavuze yuko abakoze génocide bagomba gukurikiranwa muri Gacaca. Nagirango mumenyeshe yuko ibyo avuga ngo abishe abahutu bazakurikiranwa n’Inkiko, amenye yuko abantu bose bafunze muri izi Gereza zo mu Rwanda, nta muntu wigeze ajya kuregera Parike, nta muntu wigeze ajya kuregera iki… Ahubwo abasirikare b’Inkotanyi bazengurutse mu giturage bagenda batoratora bashaka gusa uwishe umututsi. Uwishe umuhutu bakamurekera ahongaho, agasigara ahongaho yidegembya. Na none, abo basirikare b’Inkotanyi nibagire ubutwari basubire mu giturage batoratore abishe abahutu nabo. Niba no muri abo basirikare harimo ababishe (abasirikare bishe abahutu) nabo bafatwe. Ubwo butwari nibabugire rero. Naho ubwo butwari ntiburagaragara.
SEBASONI (aramurogoya ati:) Uravuga inkuru, cyangwa uravuga …

KAREKEZI: Ndabashimiye. Bwana Anastase BARINDA, mu buyobozi bw’Inkiko Gacaca, urumva ibibazo bizamutse bitewe n’abangaba turimo kuganira, ariko kandi urumva ko n’ibibazo bishobora kuba bivugwa cyangwa bifitwe n’abanyarwanda benshi. Mu bantu muganira cyangwa se mu byifuzo bibageraho, ikibazo cy’abantu batarebwa n’izi nkiko Gacaca kandi baratakaje, bariciwe kizacyemurirwa hehe?

BARINDA: Urakoze Etienne. Nakomeje kumva, gukurikirana kimwe n’ibiganiro by’ubushize sinabashije kubibamo ariko nagerageje gukurikira. Nagira ngo nkubwire ko icyo kibazo uko kigaragazwa n’abantu batandukanye nkabo tuganira, babanya… bari hanze cyangwa bari mu gihugu bafite imirimo itandukanye y’ubunyapolitiki, ntabwo ari ko kigaragazwa n’abaturage ubwabo. Nagirango wenda mbonereho no gusaba ko nibibashobokera, ubundi débats nk’izi mwajya muziha n’abanyarwanda ubwabo kuko hari abaturage batandukanye bari hirya no hino bafite umwanya bafite kugira icyo babatangariza mu migendekere y’inkiko Gacaca. Ntabwo byanze bikunze twese dufite ubuyobozi bwabyo, tuba dufite ukuri kw’abantu bose. Ariko iyo havugwa ko… ibyo abo bavuga ko ari ibibazo by’abanyarwanda bashobora kuba ari benshi, jye nibwira ko ari ibintu umuntu atahita agira ngo bifite ireme kuko ntabwo ari abantu batumwe n’abanyarwanda. Ni n’abantu ushobora gusanga batarigera bagera no muri Gacaca ngo barebe uko ikora. Jye ndakubwiza ukuri nk’umuntu umaze iminsi muri iyi mirimo kandi mbona n’umwanya wo kugenda hirya no hino mu baturage nta banyarwanda benshi hirya no hino mu turere twabo, mu mirenge, mu tugari, mu biganiro bagirana n’abantu bayobora inkiko Gacaca, batugaragariza ko aho imyumvire igenda itera imbere ko nta kibazo bafitanye n’inkiko Gacaca. Reka nguhe nk’urugero Théoneste yavugaga I Gitarama, kuvuga ko abantu bakwongera kujya mu cyaro kujya gushakisha abantu bo gufata gufunga. Aho tugeze ahangaha nyuma y’imyaka cumi n’umwe génocide ihagaritswe, ntabwo bishoboka. Ibyakozwe, guhagarika abagize uruhare muri génocide, byakozwe ari uko ibintu byose byasubiye kuri zero. Inzego zose z’ubutabera zagombye gukurikirana abantu ntazariho. Hanyuma, ku byerekeranye nibyo wambazaga, nagirango nkubwire rwose ko ibyo turimo tuvuga, kubw’abaturage bamaze gusobanukirwa ntabwo bikiri débats. Cyane cyane ko bazi gutandukanya noneho ibyaha bigize icyaha cya génocide n’ibyaha byibasiye inyoko-muntu n’ibindi bishobora gukorwa mu gihe cy’intambara.
KAREKEZI: Ndabashimiye Bwana BARINDA kuri ibyo bisobanuro. Mwe Bwana NIYITEGEKA hari aho mwigeze kuvuga ko icyanyura abantu ari uko abantu bakekwaho kuba barishe abahutu nabo bafatwa bagakurikiranwa mu nkiko nkuko mubisobanura. Ese mushyize mu gaciro mukareba intera u Rwanda rwateye mu butabera ndetse n’izi nkiko Gacaca zikora muri iki gihe, ntibyaba ari ugusubiza abanyarwanda inyuma nkuko mubyifuje?
NIYITEGEKA : Oya ntabwo navuga ko icyo cyifuzo gisubiza u Rwanda inyuma. Kubera yuko igituma ngitanga, nuko hari abantu bibagiranye kandi barapfuye. None se bizagenda bite, bazabaza hehe, bazarenganurwa na nde? Imyaka ishize ari cumi n’umwe, Leta iyoborwa na FPR ntacyo ibivugaho. Irababwira gusa ngo nibajye mu nkiko. Ariko noneho rero muri uko kujya mu nkiko, hari n’ibibazo byabo batakira. Noneho, nimenye yuko rero… ikoreshe amayeri yandi yose ifate abo bantu kubera ko ni nayo ibazi cyangwa ikoreshe… Ariko noneho abanyarwanda buri wese yiyunge n’undi avuge ati ubutabera bwangezeho, buri wese yumve yishimye. Ndumva aricyo njye natangariza abanyarwanda, ndumva bitasubiza inyuma igihugu cyangwa bice umugongo igihugu. Nibashake, noneho niba bumva ibyo bintu mvuga wenda bitakorwa mu gihe tugezemo, ariko bashake andi mayeri bafate abo bantu. Leta irabazi, nibakurikirane maze nabo bahanwe. Kuko muri gereza harunzemo abo bita ngo ni abahutu. Iyo ugezemo barakubwira bati turi abahutu. Bati turi mu gihugu rwose twebwe badufunga, amategeko twebwe araturenganya. Leta nirebe…bo rero bakavuga bati no hanze hari abandi bantu batwiciye, ariko bo Leta ntibakurikirana. Leta nishake uburyo yakemura icyo kibazo.
KAREKEZI : Bwana NIYITEGEKA niba unyihanganiye gato, ndabizi ko ufunguwe muri iyi minsi. Umaze iminsi uri kumwe n’abantu bari mu gereza. Impungenge bafite bo ku bijyanye n’inkiko Gacaca cyangwa se n’ibikorwa kugira ngo ubumwe n’ubwiyunge bw’abanyarwanda bushoboke, urasanga impungenge zabo ari izihe?

NIYITEGEKA : Yee. Ubu koko ibyo uvuga nibyo. Mvuye muri gereza muri iyi minsi naganiriye n’abantu benshi. Impungenge bafite cyane cyane ni ibyo bintu bya GACACA bikurikirana uruhande rumwe. Baravuga bati : « twebwe natwe ubwacu twariciwe, ariko turambitse hano, abatwiciye barimo kwidegembya ». Bati : « icyo gihugu kiragendera ku yahe mategeko ? » 

Ikindi kibazo cya kabiri bafite rero, ni ikibazo cy’imirimo bita « insimburagifungo » bita TIG (travaux d’intérêt général). Bati mbese muri 1959 ko Umwami Rudahigwa yakuyeho uburetwa, agakuraho imirimo ya agahato nibindi byose, ibyo bintu bigarutse bite. Bati niba bashaka, nibiyunge batureke tujye mu ngo zacu ariko bo kujya kudukoresha imirimo y’agahato, ngo dukorere Leta cyangwa abandi bantu iminsi itatu. Bati : « icyumweru kirimo iminsi itanu ». Bati : « maze twebwe baduhe iminsi ibiri yo gukorera imilyango yacu ». Izo nizo mpungenge bafite ebyiri rwose zikomeye cyane. 
KAREKEZI : Ndabashimiye cyane Bwana NIYITEGEKA. Nagirango duse nk’abanzura mbageraho Bwana SEBASONI. Niyitegeka agarutse ku byo yabonye muri Gereza aho yari amaze iminsi. Avuga impungenge z’abafungiyemo ku bijyanye n’ubumwe n’ubwiyunge bw’abanyarwanda. Mwe izi mpungenge avuga n’abandi bazisangiye, iyo muzumva musanga icyakorwa ari iki mu gihe kiri imbere, kugira ngo ubumwe n’ubwiyunge bw’abanyarwanda bishoboke ?
SEBASONI : Aho tugeze aha, ikintu giteye impungenge mu Rwanda n’imyumvire mike ya Gacaca. Twakomeje kubivuga yuko Gacaca atari rwo rwego rwonyine ruri mu Rwanda. Ariko rufite umwihariko wo gukurikira génocide. NIYITEGEKA agira ati : « bagenda bashaka abahutu bishe abatutsi gusa ». Kugeza ubu, birababaje ariko ni ukuri, n’amahanga yose yemeye ko génocide yakozwe n’abahutu, igakorerwa abatutsi. Murabyumva rero, niba bashaka abantu bajyana mu rukiko rwa génocide, bashaka abantu bishe abatutsi. Nibo bakorewe génocide. Icyo ni kimwe. 
Ikindi cya kabiri, gikwiriye gusobanurwa, ni uko iyo mirimo yigisha yita « uburetwa » ntabwo yigeze atekereza ko ari impuhwe. Ese ahitamo ko aho gukora iyo milimo abantu babashyira mu munyururu ? Ntabona ko ari impuhwe bagiriye abantu ? Aho kugira ngo bamare imyaka mu munyururu bati muzagire mukore, mugenzi ugende ukore ikintu gifitiye akamaro u Rwanda. Muri make ndarangiza ngira nti : turacyakeneye ibisobanuro kugira ngo twumve neza. Twarababaye twese ni nacyo gituma ibintu byinshi tubyumva nabi. Dukeneye gusobanura icyo… inshingano za Gacaca. Dukeneye gusobanura inzego za Gacaca. Ntabwo ari ukwihorera. Yewe na prezida yaravuze… Nta nubwo ari uguhana. Ni ukuvuga si zo zonyine. Abanyarwanda twese tugomba kwihana kugirango tutazongera gukora génocide.

KAREKEZI : Ndabashimiye Bwana SEBASONI kuri ibyo bisobanuro muduhaye. Madame INGABIRE… (Sebasoni aramurogoya avuga ati : « nanjye ndagushimiye ko waduhaye umwanya wo kuganira ku byo abanyarwanda bakeneye »). Madame INGABIRE nawe nagirango mu kwanzura mutubwire ikibazo cy’ubumwe n’ubwiyunge hagati y’abanyarwanda n’ingingo ikomeye kandi Leta y’u Rwanda ihora isubiramo ko ishyira imbere. Mwe murebye uko tumaze kuganira, mukareba ibibazo bibageraho uko abanyarwanda babifite, aho mukibona ingorane cyangwa se inzitizi z’uwo mugambi ni hehe ?

Victoire INGABIRE :  Nkuko Sebasoni yakunze kubivuga, ikibazo koko ubanza ari imyumvire y’abantu. Kuko nawe ari gukomeza kuvuga ati Gacaca irita ku kibazo cya génocide. None se abandi bantu biciwe bo, nukuvuga ko agahinda kabo bazakabika bakazarenganurwa ryari ? Ko numva nta hantu na hamwe avuga ati nibura abo bantu bo Gacaca ntiyiga ibibazo byabo hari ahandi bizigirwa. Ntaho avuga. Ndagirango mubaze, mbaze na BARINDA hari umuntu mu bishe abasenyeri i Gakurazo wigeze akurikiranwa. Impunzi ziciwe i Kibeho zirenga ibihumbi umunani (8.000) bashobora kumbwira ko bakurikiranywe. Abanyeshuri biciwe muri za Kiziguro n’ahandi n’ahandi. Ubwicanyi bwarabaye, bikomeza kurenzaho no gukina mu magambo, no gukina ku mubyimba wa abantu. Icyo nashaka kurangirizaho ni kimwe. Ni uko ubwiyunge budashobora kugerwaho hatabaye ubutabera busesuye. Cyangwa ngo ubwo butabera, nyuma y’imyaka icumi (10 ans) FPR imaze ku butegetsi yagaragaje ko itabishoboye. Niyemere kuvugana n’abatavuga rumwe nayo, bashake uburyo bashakira hamwe umuti ku bibazo byinshi bikomereye igihugu. Kuko uko byagenda kose ntabwo abantu bazakomeza kurebera ako gahinda ka abantu gusa. Ngo nabo bakomeze barebere gutyo nta kintu gikozwe. 

Narangiza nsaba ibihugu duturanye by’inshuti nk’u Bugande n’u Burundi abanyarwanda bari guhungiraho ko bakwemera kubahiriza amategeko agenga impunzi kw’isi, bakareka gusubiza abantu mu Rwanda ku ngufu. Kuko abo bantu ntabwo bari mu guhunga ubucamanza, ahubwo barahunga akarengane n’Ingoma y’igitugu ikomeza gushishikazwa no kubarenganya. 
KAREKEZI : Ndabashimiye, ikibazo ubajije nari ngiye kugiha Anastase BARINDA ariko sinkimuha, ndagiha Bwana SEBASONI, niwe uri muri politiki cyane cyane. Icyo kibazo cyo kugirango umugambi w’Ubutabera, ubumwe n’ubwiyunge bishoboke hagati y’abanyarwanda, ko hakenewe ibiganiro Umulyango wa FPR wagirana nabo batavuga rumwe muri politiki, mwe mubibona mute ?
SEBASONI : Mvangure ibibazo. Icya mbere : niba hari abantu… hari ibyaha byakozwe bikaba bitaracirwa urubanza, ibyongibyo bikwiriye gucirwa urubanza. Ntabwo FPR yigeze ivuga ngo umuntu wakoze icyaha ntazahanwe. Icyo twanga ni ukuvanga ibintu. Kandi iyo bivanze birushaho gukomera. Ibyo INGABIRE avuze byerekeye impunzi ni ikindi kibazo gikomeye… Ni ikindi kibazo gi…, dushobora kubiganira ubundi. Ni ukumenya icyo abantu bahunga. (Karekezi aramurogoya ati : tuzabigarukaho nabyo). Abahunga na none basanga bashobora gufatwa. Hari abahunga kuko bababwira ibintu by’impuha. Ibyo navuze byuko dukwiriye kumva ibintu, kubisobanukirwa neza. Ku nshingano za abayobozi, bagomba guhozaho bagasobanurira abantu uko ubucamanza bumeze, uko ubutabera bumeze. Ariko rero, ndarangiriza aho, ni n’inshingano y’abantu batanga amakuru, abantu bafite za Radiyo, abantu bafite za televiziyo n’ibindi n’ibinyamakuru. Nabo bakwiriye gusobanurira abaturage ibintu uko bimeze, ntibavuge gusa ngo ibintu byacitse, byagize gutya na gutya. Inshingano ni iza abayobozi, kandi abayobozi bari kwinshi. Hari n’abayobora ibitekerezo bya abantu.
KAREKEZI : Ndabashimiye Bwana Servilien SEBASONI, ndabashimiye Madame Victoire INGABIRE, Bwana Théoneste NIYITEGEKA ndabashimiye, ndabashimiye namwe kandi Bwana Anastase BARINDA ku bisobanuro muduhaye mu kiganiro cya uyu munsi. Namwe nshuti mwatwumvaga, ndabashimiye. Nongeye kandi kubatumira.

Byandukuwe na MATATA Yozefu, Umuhuzabikorwa w’Ikigo (CLIIR) 
+++++++++++++++++++++++++++++++++++++++
(*) Le Centre de Lutte contre l’Impunité et l’Injustice au Rwanda est une association de défense des droits humains basée en Belgique, créée le 18 août 1995. Ses membres sont des militants des droits humains de longue date. Certains ont été actifs au sein d’associations rwandaises de défense des droits humains et ont participé à l’enquête CLADHO/Kanyarwanda sur le génocide de 1994. Lorsqu’ils ont commencé à enquêter sur les crimes du régime rwandais actuel, ils ont subi des menaces et ont été contraints de s’exiler à l’étranger où ils poursuivent leur engagement en faveur des droits humains.

